
ETORKIZUN OPAROA
TOLOSA Aisialdi taldeetako kideek eguzkiarekin bat egin
zuten eta giroa berotu zuten San Frantziskon barrena

BARRAKAK Atrakzioen arduradunak, herritar asko 
bezala, zeruari begira egon dira egun hauetan 3-4-5

Ehunka gazte irten ziren kalera atzokoan Aisialdi taldeekin. Barraketan ere jende ugari elkartu zen arratsaldean. I. T./I.G.

WWW.TOLOSALDEKOHITZA.INFO›

›› GABONETAKO OPARIA ABEGIRENTZAT
Eguberrietako zozketan irabazlerik gabe gelditu ziren bi saski eman dizkio Guregas-ek Tolosako Abegi Zentroari › 7

Asteartea
2010-02-16

VIII. URTEA 1.930. ZENBAKIA
ESKUALDEKO EGUNKARIA

Tolosako Plaza Berrian xexenak, gazteak eta txaranga elkartu ziren atzo. A. I.

Kolperik handienak
xexenak hartu ditu
Plaza Berrian
SOKAMUTURRA Zorua irristakorra zegoenez
xexenek nahiko lan izan zuten zutik irauten 6

Amezketako dantzariek baserrietara eraman zuten Talai Dantza. I. GARCIA

Kalean ibili ondoren
baserrietara joan
dira dantzariak
AMEZKETA Bedaio eta San Martin auzoetan
barrena ibili ziren Talai dantzariak atzokoan 7



«Gehiena karrozak
egiten gozatu dut,

dudarik gabe»

AMADOR ORTIZ › Inauterizalea

JOXEMI SAIZAR

Musikari bezala txarangetan eta
Bandan tronpetarekin, danborra-
detan korneta jotzen, karroza eta
konpartsetan, bakarrik, Ostegun
Gizeneko bandoan eta korpora-
zioan... Era askotara parte hartu
izan du Amador Ortizek Inaute-
rietan. Gaztetandik hasi eta modu
askotara bizitu izan ditu jaiak. Eta
horrela jarraitzen du, festarako go-
goarekin. 
Zein izan zen zure lehen parte
hartzea Inauterietan?
Gure Kaiolaren bigarren zirkoan,
umea nintzela. Pisu altxatzaile bat
zegoen ezin zituena pisuak jaso eta
gero nik esku batekin jasotzen ni-
tuen. 
Eta lehen txaranga?
Alcoyano, gero Poca Tripa... Ia de-
netan atera naiz. 8-10 urtetan atera
nintzen. Orain Terete txarangare-
kin ateratzen naiz Astelenitan.
Kaldereroetan ateratzea bakarrik
faltako zait. Baina karrozen harra
sartu zitzaidan barruraino eta
nahiago dut karroza.
Bakarrik ere atera izan zara. 
Karrozan koadrilarekin (Joaquin
Izagirre, Andres Madariaga, Jose
Antonio Huarte, Juantxo Huarte
bere anaia, hil zena) urte askotan
atera eta sari asko irabazi ondoren,
adinarekin badakizu zer gertatzen
den: bakoitza bere aldetik joaten
da eta utzi egin genuen. Urte pare
batez bakarrik atera nintzen, baina
oso salduta gelditzen zara gauza
guztiekin eta animatu nintzen
Arco Iriseko koadrila batekin, nire
lehengusua Roberto eta Alex Diez
eta horiekin, eta urte batzuk bada-
ramatzat.
Zerekin gozatzen duzu gehien?
Karrozak egiten, dudarik gabe. Ur-
duri egoten nintzen, dena ondo
ateratzea nahi nuelako. Denetatik
gertatu zaigu: elurra, kazkabarra,

karroza haustea... Garai batean ka-
rrozak Alondigan egiten ziren.
Behin Artxiboko pareta txiki bat
hautsi behar izan genuen karroza
Alondegitik ateratzeko, gaizki kal-
kulatu eta metro erdi batengatik ez
zelako ateratzen. Alondegia ardo
almazena zen eta karrozak presta-
tzen ari ginenean, barriken azpian
sartu eta goma batekin botilak ar-
doz betetzen genituen. Putxeroko
kafea galtzerdi batetik pasatzen
genuen. Gero bokata jan... Hori
zen Karnabala. Eta gauean kaina-
bera batekin trolebusaren kableen
altuera neurtzera ateratzen ginen,
ea karroza pasatuko zen kalkula-
tzeko. Erdi mozkortuta bukatzen
genuen beti, neurri zehatza jakin
gabe.
Oroitzapenik onena?
Inkubagailua egin genuenean. Do-
nostian kopiatu genuen. Dena oso
ondo egiten genuen. Baina ni he-

rrian gogoratzen naute Peña Ra-
yok atera zuen garrafoiaren karro-
zan, duela 40 urte edo. Garrafoi
erraldoi bat egin zen, dena eskuz,
eta ni gainean nindoan tronpeta jo-
tzen. Azpian beste lagun bat tinbal
batzuekin. Ez zegoen ekiporik
orain bezala. Tequila jotzen nuen,
El negro zumbon... Hasieran eseri-
ta nindoan, baina gero ausartzen
joan nintzen eta zutik bukatu
nuen. Dena elurtuta zegoen eta ar-
gazki polita zen. Lehen saria eman
ziguten eta Asteartitan goizean
bertan jakin genuen. Ni nintzen
txikiena eta manteatu egin nindu-
ten. Lehen saria ateratzea asko zen
orduan, ilusio handia.
Musikak beti izan du tokia zuen
karrozetan?
Zuzenean jotzen genuen, baina
musika ekipoak atera zirenean
utzi egin behar izan genuen. Ko-
lonbian, desfile batean egon zen
Joaquin Izagirre laguna oporre-
tan. Hango desfile bateko jantzia
egin zioten. Hango musika entzu-
nez, hona bizitzera etortzen hasita
zeuden kolonbiar guztiak igo ziren
karrozara eta negarrez bukatu zu-
ten. Txoferra karrozaren barruan
joan zen lehen aldia izan zen, Ko-
lonbiako konpartsetan ikusita.

Inauterietan egin duzuen jantzi-
rik onena?
Kaxa-sorpresa. Panpin batzuk be-
zala ateratzen ginen, atzean soka

emanda, musikaren harira mugi-
tuz. Ni pailazo zuria nintzen eta
tronpeta jotzen nuen. 
Eta pasadizoren bat?
Oiloz atera ginenean lan handia
eman ziguten. Lagun batek ezagu-
tzen zuen albaitariaren bidez jakin
genuen Zumaiako Oikina oilate-
gian lumak hartzea bagenuela.
Nahi genuen guztia. Milaka kaxa
zeuden, oilo zuriz beteta. Bizirik
hartu behar ziren eta lumatu.
Umeen negarra gogorarazten zi-
daten. Bost zaku atera genituen,
lumaz beteta. Gure bajerara ekarri
eta bost buzo egin genituen lumaz
beteta, jostorratz batekin banaka
erantsi eta isatsa jarri. Jostorratz
guztiak kendu genituela pentsatuz
jantzi genituen trajeak, baina bai
zera... Hamabost oilo zahar erosi
genituen Fraisoron, arrautzik jar-

tzen ez zutenak. Baratza batean
gorde zizkigun lagun batek Inau-
teriak bitarte, eta arraultzak jar-
tzen dituzten oiloentzako pentsua
eman zien, aspaldi jarri gabe zeu-
denean. Desastrea izan zen. Gero
Aurrera elkartean jan genituen,
noski. Hamar orduz egon behar
izan zuten presiozko eltzean, oso
gogorrak zirelako.
Hainbeste urtetan, atera ezinik ez
al zara gelditu?
Japoniarrez atera behar genuene-
an Peña Rayorekin. Soldaduskara
joateko txertoa jarri zidaten eta la-
gun farmazeutiko batek likido bat
eman zidan, sukarrik ez izateko,
eta bestea tapatu zidan eta ni gai-
xotu: besoa hazita, 40ko sukarra-
rekin. Ia ingresatu behar izan nin-
duten. Jantzia Shanti tabernako
Javiri utzi nion, bera atera zen nire
ordez. 
Kanpoan izan al zara Inauterieta-
ko gaiekin?
Bai, Donostian Mendekoste egu-
nean egiten zen desfilean lau aldiz.
Karrozekin (Aurrerako Diligen-
tzia, erromatarrak...) eta Arco Iris
txarangarekin. Umorea jarri eta
arrakasta genuelako ez zuten
gehiago deitu Tolosara. Juan Luis
Lorence Frankestein bezala eta ni

haren laguntzaile gisa atera gine-
nean Zarautzera joan ginen, 5.000
pezeta eman ziguten eta arrasatu
egin genuen.
Eta oraingo taldearekin, zelan?
Legion gay atera zutenean hasi
nintzen beraiekin. Arrakasta izan
zen. «Katxuli askatu» ere atera ge-
nuen. Iaz zaldi karrera Triangu-
lon, zinegotziak sartuz... Herriko
gauzekin sartzea gustatzen zaigu.
Ondo pasatzea da helburua. Ba-
tzuei gauza batzuk ez zaizkie ondo
iruditzen, baina parte hartzea den
guztia ondo iruditzen zait. Jantzi
gabe edo txilabarekin begira dago-
ena kexatzen da gehiena. Inor ha-
serretzen bada, karnabaleroa
bada, berarekin trago bat hartzen
bukatzen duzu. 
Ostegun Gizenean bandoan ere
atera izan zara. 
Garai bateko bandoaren imitazioa
egiten 25 urte aritu naiz, baina az-
ken bi urteotan ez naiz atera, zer-
bait aldatu delako. Parre asko egi-
ten genuen. Brometan hasi eta
handitzen joan zen. ETBkoak zain
egoten ziren goizeko zortzietan,
eta ez genekien zer kontatu. Kan-
poko batek ikusita erotuta gaudela
pentsatuko du: edan gabe, goizeko
ordu horietan txorakeriak esaten. 
Eta korporazioan.
Kabi Alai elkartean sortu zen hura.
Diana batean bururatu eta segi ur-

tero. 25 urtez mazero gisa atera
naiz, katarrorik ere izan gabe. Aur-
ten gazte bati utzi diot jantzia eta
lekua. Eta Alberto Arzuagak ere
utzi du alkate izateaz. Biok Incan-
sables txarangarekin atera gara, la-
guntzen. 
Egunik onena?
Ostegun Gizena herrikoentzat
izugarria da. Eta gero hiru egun na-
gusiak. Roiloan sartuta, batzuk jo-
tzen, besteak tontoarena egiten.
Azkenean, Asteartitan nekatuta
bukatzen dut. 
Piezarik politena?
Galtzaundi polita da, Isabelita,
Pastelero... Bandarekin ondo jo-
tzen dugu, baina txarangekin txi-
kitu egiten dituzte. Sufritu egiten
dut, kanpokoek ez dakitelako nola
jo ondo. 
Izan al zara Ferialekuan?
Bai, bi aldiz. Zoragarria da gazteria
dena ematen ari dela ikustea. Gau-
za oso onak ari dira prestatzen.
Txikia gelditu da Ferialekua, kan-
pora atera behar izan dute batzuk.
Pozten naiz.
Eta zein da ikusi duzun karrozik
onena?
Kanu, Giu eta horiek dira karnaba-
leroenak, Juanito Lope eta haien
estiloa eta esentziarekin jarraitzen
dutenak. Aurten ere arrakasta lor-
tuko dute. Orain baliabide hobeak
daude: ekipo onak, materiala, tres-
nak... Baina ez da hori bakarrik. 

HITZA

«Jantzi gabe edo
txilabarekin begira
dagoena kexatzen da
gehiena»

«Batzuei gauza batzuk ez
zaizkie ondo iruditzen;
parte hartzea den guztia
ondo iruditzen zait»

2 INAUTERIAK TOLOSALDEKO ETA LEITZALDEKO HITZA
ASTEARTEA, 2010EKO OTSAILAREN 16A

«Orain baliabide hobeak
daude: ekipo onak,
materiala, tresnak…
Baina ez da hori bakarrik»



Barraketara haur eta gaztetxoak joaten dira bereziki. Irudian, dragoiaren atrakzioan haurrak puxikak astintzen. I. GARCIA

Inurriak sabelean
Barrakak›› Jaietako hainbat ekitaldi bezala,
eguraldiaren menpe egoten dira atrakzioekin
etortzen direnak; batez ere euriak egiten die kalte.

IMANOL GARCIA

Inauterietan topalekuetako bat
barrakak izaten dira. Haur eta gaz-
tetxoak, bakoitza bere atrakzioe-
tan, erruz bildu ohi dira Geltokiko
plazan, barrakek sortzen dituzten
emozioen bila.

Rafael Fernandez Vallejok urte
asko daramatza Tolosara etortzen
barrakekin. «Tolosa eguraldia da»,
dio. «Eguzkia egiten badu oso
ondo. Euriak, berriz, izorratu egi-
ten gaitu». Elurra ere ez da ongie-
torria: «Euria ekartzen du eta hori
txarra da». Batez ere jendea uxa-
tzen du euriak, baina azpiegiturak
«lehorrak badaude hobeto», gai-
neratzen du Fernandezek. 

Hamaika atrakzio daude barra-
ketan, eta jokoan aritzeko eta jate-
koak erosteko beste hainbat: bin-
goa,  uztaiak botatzekoa, txurro-
denda, gozokiena... Urtero
berdintsuak izaten dira etortzen
direnak. Aurten berritasuna zezen
mekanikoa da. 

Prezioa hizpide
Ostegun Gizena baina hiru egun
lehenago sartu ziren Geltokiko
aparkalekuan eta datorren igande-
ra arte egongo dira. Hiru egunetan
muntaketa lanak egin ondoren,
txupinazoaren egunean jarri ziren
martxan. «Lan handia da guztia
muntatzea», dio Fernandezek.

Azken urteetako prezioak man-
tenduko dituzte atrakzioetan.

Udalak jakinarazi zuenez, barra-
ken arduradunei lekua dohainik
uzteko aukera eman zien, prezio-
ak jaisten bazituzten. «Jai bereziak
izaten dira hauek», dio Fernande-
zek. «Arratsaldeko bostetatik zor-
tzietara bitartean jende asko etor-
tzen da. Zezenetatik ateratzen di-
renean etortzen dira eta
bederatzietarako ez dago inor. Gu-
txi irauten du eta prezioak jaitsiz
gero ez digu koadratzen. Ez gaude,
beraz, oso interesaturik».

Beste udalerrietan jartzen di-
tuzten prezioekin alderatuz, Tolo-
sakoak ondo daudela dio Fernan-
dezek. «Legazpian edo Beasainen
ez diogu ezer ordaindu behar Uda-
lari eta herri horietan haurrentza-
ko atrakzioak 1,60 eurotan izaten
dira. Tolosan 1,80 eurotan ditugu».

Espazioa handitzeko eskaria
Geltokiko plazari dagokionez,
«oso gustura gaude», dio Fernan-
dezek. «Hona kamioiekin sartzea
oso erosoa da». Halere, leku gehia-
go behar dutela dio. «Udalarekin
hitz egin nahi dugu, espazioa nola
handitu dezakegun ikusteko»
azaltzen du. «Batez ere atrakzioen
arteko tarteak handitzeko. Elka-
rren artean oso gertu daude guz-
tiak».

Alliriko eraikinak ez zeudenean,
espaloiraino iristen ziren atrakzio-
ekin. «Orain lekua utzi behar dugu
bizilagunak garajeetara iristeko,
logikoa denez», azaltzen du. «Bai-
na Tolosan jende guztia batera
etortzen denez, ez dago nahiko le-
kurik atrakzioen artean». 

Tolosakoa denboraldiko lehen
plaza izaten da barraka askoren-
tzat. «Hemendik aurrera mugi-
mendu gehiago izaten da», dio
Fernandezek. Antzinatasuna har-
tzen dute kontuan jakiteko zein
barraka joaten den herri bakoitze-

ra. «Gero batzuk ez badira etor-
tzen, aukera izaten dute beste ba-
rraka batzuek». Tolosan dauden
bitartean, barraketako arduradu-
nek Ferialekuaren aparkalekuan
jartzen dituzte euren karabanak.
«Lekua ondo dago», dio Fernan-
dezek. «Ura eta argia izaten dugu
eta ez da arazorik izaten». 

«Ondo eramaten da»
Paco Dominguez Geltokiaren on-
doan bizi da. Azken urteetan ba-
rrakak beti ondoan izaten dituzte.
«Zenbait eragozpen eraman be-
har izaten ditugu, baina normala
da. Ondo eramaten da», dio Do-
minguezek. «Zarata izaten da, bai-
na hamaiketako-edo bukatzen da.
Herriko zonalde bakoitzak bere
kontuak izango ditu. Pixka bat ja-
san behar dira eragozpenak, bata
zein besteak ondo pasatzeko». 

Bizilagunen artean hitz egin du-
ten gaia barraken hustubideena
da. «Txarrena hori da», zehazten
du Dominguezek. «Espero dugu

denborarekin hustubideren bat
jartzea. Barraketatik zuzenean es-
toldetara doa, baina hobeto izango
litzateke barrakentzako hustubi-
de-zuloak jartzea». Autoekin gara-
jeetara sartzeko «nahiko ondo»
moldatzen direla dio Domingue-
zek. «Kontu pixka batekin aritzen
zara. Saiatzen gara lauretan edo
bostetan autorik ez ateratzen, haur
asko izaten baita ordu horietan».

›› PREZIOAK

]Simuladorea eta helduen atrak-
zioak.2,50 euro bidai bakoitza.
]Auto-txokeak.2,50 euro bidai
bat, 5 euro hiru bidai eta 10 euro
zazpi bidai.
]Haurrentzako atrakzioak.1,80
euro bidai bat, 5 euro hiru bidai eta
10 euro zazpi bidai.

Hausterre Egunean
]11:00-14:00 eta 17:00-22:00.
Atrakzio guztietan bidai bakoitzak
euro bat gehienez.

San Bernardo taldekoek urte berri txinatarra irudikatu zuten, dragoi eta txakurrekin. I.TERRADILLOS

GOAZEN DANTZARA
Aisialdi taldeak›› Tolosako eta Ibarrako sei
aisialdi taldeetako ehunka gazteek nahiz helduek
goiza alaitu zuten atzokoan euren emanaldiekin.

I. GARCIA - I. TERRADILLOS

Karrozakin eta konpartsekin bate-
ra, aisialdi taldeek hartu zuten
atzokoan nagusitasuna. Atsedena,

Kazkabarra, Kirikiño, San Bernar-
do, Ttenttek eta Txiribitu taldeeta-
ko ehunka gazteek eta helduek
ikuskizun dotoreak eskaini zituz-
ten, ikustera gerturatu zirenen go-
zamenerako.

Izan ere, azterketa modukoa
zen atzokoa eurentzat, azken aste-
etan entsegu ugari egin ostean jen-
daurrean erakutsi behar baitzuten
ikasitakoa. Eta gainditu zutela
esan behar, askok emaitza onare-
kin gainera, jendea gustura aritu
baitzen beraien dantzak ikusten.

Aisialdi taldeentzat urteko egu-
nik berezienetakoa izan ohi da As-
telenita. Dantza saioak eskaini os-
tean, festa giroan jarraitzen dute,
zezen-plazan lehendabizi, eta
handik ateratzean kalean, Inauteri
giroan, ondoren.

Atsedena taldeko kideak eroz eta medikuz jantzita egin zuten dantza. I.GARCIA

Kazkabarra aisialdi taldekoak zazpi familia desberdinez mozorrotu ziren familien kartak irudikatuz. I.GARCIA

Ttenttek aisialdi taldeko kideak Greziako pertsonaia desberdinez mozorrotu ziren. I.GARCIA

Kirikiño aisialdi taldeko gazte eta helduek Bollywood irudikatu zuten atzo eskainitako dantzan. I.GARCIA



KKomikia NANDO (IV)

@ Argazkiak. TOLOSALDEKO ETA

LEITZALDEKO HITZAk aurtengo
Inauterietan ateratzen dituzuen
argazkiak jaso nahi ditu. Bidaltzen
dituzuen argazki guztiekin bildu-
ma osatuko dugu eta webgunean
izango dituzue ikusgai. Inauterie-
tako lehen egunetan, gainera, es-
kualdea zurituta izan dugu eta ar-
gazki horiek ere jaso nahi ditugu.
Bidali egun hauetan ateratzen di-
tuzuen argazkiak tolosaldean@to-
losaldekohitza.info helbide 
elektronikora guztiok ikusi 
ahal izateko:

www.tolosaldekohitza.info

Korrika zoru
irristakorraren
gainean
TOLOSA ]Sokamuturraz gozatzeko
aukera eduki zuten atzo goizean
Plaza Berrian. Poca Tripa txaran-
garen doinuak entzuteko aukera
ere izan zen bertan, xexenak korri-
ka eta zilipurdika zebiltzan bitarte-
an. Hauen aurrean gaztetxo ugari
ibili ziren korrika. Zorua irristako-
rra zegoenez, erortzeko arriskua
zegoen. Hala eta guztiz ere, xexe-
nek jaso zituzten kolperik handie-
nak, zutik egoteko lanak izan bai-
tzituzten. A. IMAZ



Jazku baserriaren inguruan Talai dantzariak saioa egiten, urrutian Txindoki ageri dela. I. GARCIA

Talai Dantza gaztea
Amezketa ›› Ohiturari
eusten diote dantzariek eta
atzo baserriz baserri ibili
ziren Bedaion eta San
Martin auzotik gora.

IMANOL GARCIA

Bigarren eguna zuten atzo Amez-
ketako Talai dantzariek. Herene-
gun herrigunea egin bazuten,
atzokoan baserrien txanda izan
zen. Talde bat Ugartetik hasi eta
Bedaioko baserriak hartu zituen
eta beste taldeak San Martin auzo-
tik gorakoak. Gazte ugarik parte
hartu du aurten lehen aldiz Talai
Dantzan, hamasei-hamazazpi
urte ingurukoak.

Joseba Goikoetxeak 28 urte
ditu, baina dantzari beteranoeta-

koa da. 14 urte inguru daramatza
parte hartzen Inauterien astebu-
ruarekin bat egiten duen ekital-
dian. «Gero eta beterano gutxiago
gaude. Izaten dira urteak jende
gehiagok parte hartzen duena, iaz
adibidez». Aurten hamasei lagun
aritu dira, bi taldetan banatuta.
«Batzuk zenbait urtetan aritzen
dira, gero utzi, gero berriro hasi.
Inauterietan egin nahi den parran-
daren arabera ere izaten da», argi-
tzen du Goikoetxeak. Garbi du Ta-
lai Dantzan urtero jarraitzearen
arrazoia: «Ohitura polita da eta
tristea izango litzateke galtzea».

Talde batek Jazku baserrian
egin du dantza saioa. Bedaiorako
errepidean ezkerrera hartuta, sigi-
saga doan bidetik gora iristen da
bertara. Aralar eta bere ingurune
guztia elurtuta, izoztuta, ikusten

zen atzo, eta eguzkiaren urrutiko
izpiek pixka bat horitzen zuten
paisaia. Baserriko Juli Belokik gus-
tura hartu ditu dantzariak.  

Aspaldiko ohitura da Talai Dan-
tza. Belokik gogoratzen du bere
anaia ere aritzen zela eta garai hori
baino lehen ere bazegoela: «Be-
daiotarrak ere lehen ateratzen zi-
ren, gure gurasoak-eta. Horrela-
koak gustatzen zaizkit eta hauek
mantentzea oso ondo iruditzen
zait. Ilusioa egiten du baserrietara
etortzen direnean». Egun bedaio-
tarrek amezketarrekin bat egiten
dute baserriz baserri dantzan.

«Ohitura polita da eta
tristea izango litzateke
galtzea», dio Joseba
Goikoetxea dantzariak

Abegirentzat Eguberrietako oparia
TOLOSA ]Guregas-ek, gasolina-zerbitzuguneak kudeatzen dituen Gureak
Taldeko enpresak, bi saski eder oparitu dizkio Tolosako Abegi Zentroari.
Lote biak Eguberrietan Guregas-ek zozketatutakoak dira eta Tolosa eta
Beasain-eko zerbitzuguneetan irabazlerik ezagutu ez denez, Abegi Zen-
trora eramatea erabaki du. Saski bakoitzaren balioa 300 eurokoa da.HITZA

Sokatirako nesken taldea
Iruritatik Arrigorriagara
IBARRA ]Euskal Herriko Sokatira
Txapelketaren 500 kiloko lehen
jardunaldia jokatu zuen Ibarrak la-
runbatean, Iruritan. Nesken talde-
ak tiraldi bakarra irabazi zuen eta
azken postuan gelditu zen, Beti
Gazterekin berdindurik. Talderik
indartsuena Badaiotz izan zen, ti-
raldi guztiak irabazi baitzituen. Bi-
garren eta azken jardunaldia hila-
ren 20ean, larunbatean, jokatuko
dute Arrigorriagan.  

Lauburuk 10-1 irabazi dio
Corrales taldeari etxean
IBARRA ]Lauburu futbol taldeak
garaipen erraza lortu zuen astebu-
ruan, Belabieta kiroldegian. Corra-
les talde aurkariari 10-1 irabazi zio-
ten ibartarrek. Unai Labakak hiru
gol sartu zituen, baina ondoren,
epaileek kaleratu egin zuten, biga-
rren txartel horia atera baitzioten
goleatzaileari.

Euskal Herriko Ligan
partida ugari jokatu dira
PILOTA ]Leitzako Aurrera Pilota Es-
kolako gazteak eta Tolosaldeko
Aurrera Saiazekoek Euskal Herri-
ko Ligaren baitan hainbat partida
jokatu dituzte. Elkarren artean
lehiatu beharra ere izan dute, izan
ere, Maiza-Elustondok Xabier Jau-
narena eta Hernandorena leitza-
rren aurka jokatu baitzuten kade-
teetan. Aurrera Saiazekoek lortu
zuten garaipena 22-19ko emaitza-
rekin. Jon Jaunarenak Urionaba-
rrenetxearen aurka jokatu zuen 22
urtez azpikoetan eta leitzarrak 22-
16 irabazi zuen markinarraren aur-
ka. Aurrera Saiazeko bikoteen ar-
tean, Ugaitz Renobalesek eta Xa-
bier Telletxeak 14-22 galdu zuten
Berriotxoako pilotarien aurka. Se-
niorrekin jarraituz, Oier Epeldek
eta Koldo Galarragak Huarteren
aurka 22-10 irabazi zuten. Paleta
Gomari dagokionez, Saioa Aristo-
renak eta Iera Agirrek 30-17 iraba-
zi zuten larunbatean.

L Laburrak

HHilberria 

SEVE  LASA  TELLERIA 
Atzo hil zen, 104 urterekin. 

– Goian bego –

Zure ilobak eta gainontzeko familia. 

Hileta GAUR ASTEARTEA, arratsaldeko ZAZPIETAN
Beasaingo ANDRE MARI ZERURATUAREN parroki

elizan izango da. Aldez aurretik mila esker. 

BEASAIN
2010eko 
otsailaren 16a

Argitaratzailea: Tolosa Herria Hedabideak S.L.
Lege Gordailua: SS-0398-03
Zuzendaria: Rebeka Calvo
Egoitza nagusia: Araba Etorbidea 5, atzea, Tolosa. 
Telefonoa: 943 65 56 95. Faxa: 943 65 00 18
Leitza. Herriko plaza, 1. 687 410 118 
E-posta: tolosaldean@tolosaldekohitza.info.
Webgunea: www.tolosaldekohitza.info

Zuzendariordea: Asier Imaz. Kudeatzailea: Jon Mujika.
Publizitatea: 661 678 818 tolosaldean_publi@tolosaldekohitza.info.
Tolosa: 687 410 082-687 410 033. tolosa@tolosaldekohitza.info.
Villabona: 687 410 022. villabona-aiztondo @tolosaldekohitza.info.
Anoetaldea: 687 410 022. anoetaldea @tolosaldekohitza.info.
Ibarraldea: 687 410 032. ibarraldea @tolosaldekohitza.info.  
Alegialdea: 687 410 034. alegialdea @tolosaldekohitza.info.  
Leitzaldea: 687 410 118. leitzaldea @tolosaldekohitza.info.

‘Hitza’ diruz laguntzen duten erakundeak. Udalak: Aduna, Albiztur, Alegia, Alkiza, Altzo,
Amezketa, Anoeta, Areso, Asteasu, Baliarrain, Belauntza, Berastegi, Berrobi, Elduain,
Gaztelu, Ibarra, Ikaztegieta, Irura, Leaburu, Leitza, Lizartza, Orexa, Tolosa, Villabona, Zizurkil      

Hitza-ko bezeroen arreta zerbitzua (zalantzak argitzeko, harpidedun egiteko): 902 82 02 01

Tolosa Herria Hedabideak
S.L.ko kideak: 

Gipuzkoako
Foru
Aldundia 

Hitza-k Bai
Euskarari 

eta Tolosaldeko eta
Leitzaldeko beste 77 eragile

AAgenda

TOLOSA, Asteartita
]06:00.Udal Txistulari Bandak
Alborada joko du udaletxeko arku-
petan, Berdura Plazan eta Felipe
Gorriti Plazan.
]08:00.Pattar-zezena Zezen
Plazan. Ondoren kalejira.
]10:30.Plaza Berrian sokamutu-
rra, Aiz Orratz txarangak alaituta.
]11:00.Karroza eta konpartsen ir-
teera.
]15:45.Herriko txistulari bandak,
Idiarena pieza joko du ohiko ibilbi-
dean.
]16:00.Kalejira Urdiña Txiki, San
Esteban eta Kabila txarangekin,
Plaza Zaharretik Zezen Plazara.
]16:30.Zezenak Zezen Plazan;
txarangak eta txistulariak ariko
dira ikuskizuna alaitzen. Ondoren
kalejira.
]19:00.Dantzaldia Urdiña Txiki,
San Esteban eta  Kabila txarange-
kin Berdura Plazan.
]23:30. Incansables Zaharrak
txarangaren irteera.
]00:00.Sardinaren hiletarako
eta jaiei amaiera emateko konpar-
tsaren irtengo dira Gure Txokoa
elkartetik. 

Garraio Publikoa, Asteartita
]Renfe, TSST eta Tolosaldea
Bus.Renfek gaueko zerbitzuekin
jarraituko du gaur. 01:00etatik
05:00etara trenak egongo dira
beraz, aurreko egunetan bezala.
Autobusen zerbitzu bereziak be-
rriz, atzo amaitu ziren eta gaur
normaltasunez ibiliko dira.

›› GUARDIAKO FARMAZIAK
]Tolosa. Azpiroz L. Amarotz au-
zoa, 9. 943 67 51 18.t
]Leitza. Campos M. Z. Elbarren,
52. 112.

HITZAK ez du bere gain hartzen
egunkarian adierazitako esanen
eta iritzien erantzukizunik.

Eguraldiak
giroarekin 
bat egin du
Bazen garaia. Inauterizaleek ba-
rruan daramaten giroarekin bat
egin zuen eguraldiak eta atzokoan
eguzkiak ere festan parte hartu
zuen. Azken egunetako hotza gu-
txitu egin zen eta ez zen elurrik edo
elur-bustirik agertu. Aterkiak etxe-
an gelditu ziren eta aisialdi talde-
koek ikuskizuna herrigunean egin
ahal izan zuten, Usabal kiroldegira
joateko ideia albo batean utziz. Gi-
roa barruan eramaten dela esan
ohi da, baina eguraldiak laguntzen
badu, hobe. Eguzkiak beste kolore
bat eman zion festari eta jendeak
oparia bailitzan hartu zituen bere
izpiak. Kale-giroan ere nabaritu
zen, esaterako, zezenetara joateko
Ero Etxe txaranga eta konpainiak
egindako kalejiran. I.GARCIA

Haurrik gabeko
haur parke
harrigarria
Lan begiez parranda bat ikustea
beti da harrigarria, eta askotan
ulertzea zaila izaten da ikuskizun
horretako hainbat gertakari. Fo-
ruen Etorbidean dagoen haur par-
kean, Correosen aurrekoan, atzo
arratsaldean jaia zegoen: gazteak,
alkohola eta alkohol usaina, zaka-
rrak... Inauteriei etekina norberak
nahi duen moduan ateratzen dio
eta horri mugak jartzen hastea
tristea litzateke. Atentzioa bi gau-
zek deitzen zuten: guraso gazte
batzuk hara joateko esan izanak
eta parke ondoan zeuden haurrek.
Biek gauza bera zuten buruan, gu-
txienez: «Behingoz eguraldi hona
egin du gaur eta parkean jolasteko
aukerarik gabe». Kontextua kon-
tuan hartu beharra izaten da. A. IMAZ

Zorionak!
Jose (11 urte). Zorionak
Txapeldun! Muxu handi bat
guraso eta anaiaren partetik!

AAgurrak


